
ТАҚРИЗИ

мукарризи расмй ба диссертатсияи Раҳмоналиев Ҷовидон Худоёрович дар 
мавзуи “Лексикаи “Кимиёи саодат*’-и Абуҳомид Муҳаммади Ғаззолй” 
барои дарёфти дараҷаи илмии номзади илми филология аз рӯи ихтисоси 
10.02.01 - Забони тоҷикй

Дар шароити кунунӣ, ки ба шарофати истиқлолият ба даст 
овардани кишварамон масъалаҳои забонӣ, хусусан масъалаи ба асолати 
худ баргардонидани забони миллӣ аҳамияти бештар касб намудааст, 
эҳтиёҷ ба таҳқиқу баррасии хусусиятҳои забонии осори адибону 
мутафаккирони асрҳои миёна беш аз ҳарвақта афзудааст, зеро забони 
осори ин давра нисбат ба забони осори давраҳои баъдӣ ба аслу решаи 
забони миллиамон наздиктар мебошад ва натиҷаҳои пажуҳиши он ба 
ҳалли бисёр муаммоҳои забонӣ метавонанд ба гунаи неку мусоидат 
намоянд.

Бо назардошти ин ва бо таваҷҷуҳ ба он, ки хусусиятҳои забонии 
асарҳои Абуҳомид Муҳаммади Ғаззолӣ, махсусан “Кимиёи саодат”-и ӯ 
то имрӯз ба андозаи зарурй омӯхта нашудаанд, мавзуи диссертатсияи 
унвонҷӯ Раҳмоналиев Ҷовидон Худоёрович “Лексикаи “Кимиёи саодат”- 
и Абуҳомид Муҳаммади Ғаззолй” аз назари забоншиносии муосир дорои 
мубрамияти илм дониста мешавад.

Дар робита бо мубрамияти мавзуъ дар диссертатсия мақсад 
гузошта шудааст, ки хусусиятҳои луғавию семантикии асари Абуҳомид 
Муҳаммади Ғаззолӣ «Кимиёи саодат» ба таври фарогиру мукаммал ва 
муназзам мариди таҳқиқу баррасӣ қарор гирад.

Навгониҳои илмии таҳқиқот ва нуктаҳои асосии натиқаҳои таҳқиқ 
аз он бармеояд, ки дар асоси сарчашмаҳои мавҷуда, ҳамчунин, дар асоси 
таҳлили матни «Кимиёи саодат» забон ва услуби баёни муаллиф дар 
доираи заминаҳои назариявии забоншиносии муосир муайян карда 
шудаанд. Ҳамзамон ба таври мушаххас баромади истилоҳ ва ибораҳои 
асар дар асоси донишҳои илмй муайян гардида, таҳлил карда шудаанд, 
ки то ба имрӯз дар доираи ин асар анҷом дода нашудаанд. Ба замми ин 
ҳама калима ва ибораҳои аслӣ, ки гурӯҳбандй карда шудаанд ва барои 
тақвияту тавзеҳи онҳо аз матнҳои асар иқтибосҳо оварда шуда, дар асоси 
таҳлили матни асар, кӯшиш карда шудааст, ки ҷанбаҳои мавзуии калима 
ва ибораҳои истифодашуда муайян карда шаванд. Дар ин самт ба 
мавзуъҳое, амсоли лексикаи динӣ, фалсафӣ, илмй, сиёсӣ ва ғайраҳо 
диққати махсус равона карда шудааст.

Вобаста ба эътимоднокй ва асоснокии натиҷаҳои таҳқиқоти 
диссертатсионӣ ин нуктаро бояд зикр намуд, ки натиҷаи таҳқиқот дар 
машғулиятҳои лексионию амалии факултетҳои филология ва 



рӯзноманигорӣ, педагогикаи инноватсионӣ ва психологияи Донишгоҳи 
давлатии Данғара ба таври густурда дар доираи барномаҳои таълимӣ 
истифода шудаанд. Муҳимтарин нуктаҳои рисолаи диссертатсионӣ дар 
конференсияҳои илмию амалии Донишгоҳи давлатии Данғара, дар 
семинарҳои махсуси факултети филология ва рӯзноманигорӣ арзёбӣ 
гардидаанд.

Арзиши илмию назариявии таҳқиқот дар ҷамъбастнамоии корҳои 
илмии муҳаққиқон, ки ба коркарди масъалаи хусусиятҳои луғавию 
семантикӣ ва услубию маъноии вожагон, омӯзиши маъноии калимаҳо 
дар асарҳо, таҳлили луғавии матн бахшида шудаанд, зоҳир мегардад, ки 
ба тахдили луғавӣ дар асар имконият медиҳад. Таҳқиқоти мазкур 
имконият медиҳад, ки муносибатҳои нав дар тахдили маъноиву услубии 
матн коркард карда шаванд.

Аҳаммияти амалии таҳқиқ дар мукаммалу мунтазамии омӯзиш ва 
таҳқиқи мунтазами ҷанбаҳои семантикӣ ва луғавии матнҳои бадей зоҳир 
мегардад. Натиҷаи таҳқиқоти мазкурро метавон дар омӯзиши забони 
тоҷикӣ ва тартиб додани луғатҳои соҳавй истифода намуд. Натиҷаҳои 
муфассали тахдилй аз мавзуи мазкурро метавон ҳамчун пойгоҳ ва асоси 
амалии зарурй дар омӯзиш ва таҳияи луғатҳо дар забони тоҷикӣ, дар 
тартиб додани воситаҳои таълимӣ оид ба луғатшиносй, услубшиносӣ ва 
истилоҳшиносй низ истифода намуд.

Мутобиқати мавзуи диссертатсия бо шиносномаи ихтисоси илмӣ 
дар он дида мешавад, ки диссертатсияи мазкур бо номи “Лексикаи 
«Кимиёи саодат»-и Абуҳомид Муҳаммади Ғаззолӣ” ба хусусиятҳои 
луғавию семантикии «Кимиёи саодат» бахшида шуда, омӯзишу таҳлили 
забон ва услуби баёни «Кимиёи саодат», таснифи дақиқи ҳамаҷониба ва 
муназзамии вожагони асар аз рӯйи баромади забонӣ, муайян намудани 
калимаҳои аслӣ ва истифодаи онҳо дар асар, муайян ва таҳлили 
калимаҳои иқтибосии арабй, туркӣ ва юнонии асарро дар бар мегирад ва 
аз мутобиқи шиносномаи ихтисоси илмӣ ба ихтисоси 10.02.01 - Забони 
тоҷикй мутобикат намуда, барои дарёфти дараҷаи илмии номзади 
илмҳои филологӣ пешбарӣ мешавад.

Саҳми шахсии довталаби дар он дида мешавад, ки унвончӯй барои 
таҳқиқи мукаммал ва самаранок бо маводи фаровони амалӣ ва назарӣ 
кор карда, мафҳум ва таъбироту ифодаҳои нави илмиро вориди пажуҳиш 
гардонидааст, ки ин низ ба арзиши илмию амалии таҳқиқот далолат 
мекунад.

Зимнан бояд ёдрас шуд, ки “Кимиёи саодат” яке аз асарҳои муҳими 
мутафаккири машҳури форсу тоҷик Абуҳомид Муҳаммади Ғаззолӣ 
мебошад, ки бо забони тоҷикӣ навишта шудааст ва масъалаҳои диниву 
фалсавй ва иҷтимоиву ахлоқпро дар бар мегирад. Асари мазкур яке аз 



маъруфтарин ёдгориҳои насрии асри XI маҳсуб мешавад ва он ба чандин 
забонҳои олам, аз ҷумла забонҳои англисӣ, олмонй ва арабӣ тарҷума 
шудааст.

Диссертатсия тибқи талаботи илмӣ таҳия гардида, аз муқаддима, 3 
боб бо фарогирии 8 фаслу 5 зерфасл, хулоса ва феҳрасти манобеи 
истифодашуда иборат аст. Ҳаҷми умумии диссертатсия 177 саҳифаи чопи 
компютериро ташкил медиҳад.

Унвонҷӯ бо риояи суннати рисоланигорӣ дар муқаддима мубрамии 
мавзуи таҳқиқ, дараҷаи таҳқиқи мавзуъ, робитаи таҳқиқ бо барномаҳо ва 
мавзуъҳои илмй, максаду вазифаҳои таҳқнқ, объекту предмети таҳқиқ, 
асосҳои назарй ва методологии таҳқиқ, сарчашмаҳои таҳқиқ, навгонии 
таҳқиқ, аҳамияти илмиву назарӣ ва амалии таҳқиқ барин масъалаҳоро 
баён кардааст.

Дар боби якуми диссертатсия “Хусусиятҳои лексикии “Кимиён 
саодат”-и Абуҳомид Муҳаммади Ғаззолӣ” муаллиф масъалаи забон ва 
услуби баёни мутаффаккири бузурги асримиёнагии форсу тоҷик 
Абуҳомид Муҳаммади Ғаззолиро дар асари машҳури ӯ “Кимиёи саодат” 
мавриди баррасй қарор дода, дар асоси далелҳои муътамад забони 
асарро равон ва услуби онро сода арзёбӣ мекунад ва доираи 
хонандагонеро, ки асар барояшон пешбинй гардидааст, омили 
муайянкунандаи мазмуну мундариҷа ва забону тарзи баёни он медонад. 
Муаллиф бо истинод ба гуфтаҳои худи Муҳаммад Ғаззолӣ дар 
пешгуфтори “Кимиёи саодат” ва донишмандони маъруфе, ки осори ӯро 
мавриди пажуҳиш қарор додаанд, дуруст таъкид менамояд, ки дар 
замони зиндагии Муҳаммад Ғаззолй аксари осори илмӣ ба забони арабй 
таълиф мегардиданд, вале оммаи мардум ва ҳатто табақаи мутавассит аз 
забони арабӣ ҷуз он, ки марбут ба фароизи динй буд, чизе 
намедонистанд, бинобар ин, китобе, ки барои истифодаи ин табақот 
навишта мешуд, ногузир мебоист ба забони модарии онҳо таълиф мешуд 
ва сухан аз доираи фаҳмишашон берун намерафт.

Дар ҳамин боби диссертатсия муаллиф ҳамчунин луғати асари 
мавриди омӯзишро аз назари баромад ба гурӯҳи калимаҳои аслӣ ва 
иқтибосй ва калимаҳои иқтибсиро дар навбати худ ба гурӯҳи калимаҳои 
арабй, калимаҳои туркй ва калимаҳои юнонй ҷудо намуда, хусусиятҳои 
ҳар кадоме аз ин гурӯҳи калимаҳоро бо мисолҳои фаровон шарҳу эзоҳ 
додааст.

Зимни таҳлил вобаста ба ин ё он хусусият ба гурӯҳу зергурӯҳҳо 
таснифу таҷзия намудани воҳидҳои луғавиро метавон муҳимтарин 
дастоварди муаллиф дар таълифи ин боб арзёбӣ намуд.

Боби дуюми диссертатсия “Таснифоти мавзуии вожагони “Кимиёи 
саодат”-и Абуҳомид Муҳаммади Ғаззолӣ” ном гирифтааст ва дар он 



муаллиф луғати асарро ба истилоҳҳо, яъне маҷмӯи калимаҳое, ки 
мафҳумҳои илмиро ифода мекунанд (истилоҳоти динӣ, фалсафӣ, илмӣ, 
сиёсӣ ва тиббй) ва вожагону номвожаҳо (калимаҳои ифодакунандаи 
муносибатҳои хешутаборӣ, калимаҳои ифодакунандаи номи узвҳои 
бадани инсон, калимаҳои ифодакунандаи номи ашё ва воситаҳои меҳнат, 
калимаҳои ифодакунандаи номи рустаниҳо, калимаҳои ифодакунандаи 
номи ҳайвонот, паррандагон ва хазандагон, калимаҳои ифодакунандаи 
навъи рангҳо ва ғайра) ҷудо намуда мавриди баррасӣ қарор додааст.

Ба таъкиди муаллиф дар асари мавриди омӯзиш таносуби 
истифодаи истилоҳоти динӣ, фалсафӣ, илмӣ, сиёсӣ ва тиббӣ нисбат ба 
гурӯҳи дигари воҳидҳои луғавӣ бештар мебошад.

Дар боби сеюми диссертатсия “Хусусиятҳои маъноии калимаҳо дар 
“Кимиёи саодат”-и Абуҳомид Муҳаммади Ғаззолӣ” муаллиф масъалаҳои 
марбут ба сермаъноии луғавӣ, муродифоти луғавӣ, омонимҳои луғавӣ ва 
мутазодҳои луғавиро дар чаҳор бахш ба таври васеъ ва бо мисолҳои 
фаровон мавриди таҳлилу баррасӣ қарор додааст.

Ҷиҳати ҷолиби ин боби диссертатсия, ба андешаи мо, дар он ифода 
меёбад, ки муаллиф ҳар фасли ин бобро бо баррасии масъалаҳои 
назарииявӣ оғоз намуда, зимни шарҳу маънидоди мафҳумҳои сермаъноӣ, 
муродифот, мутазодот, омонимҳо ва омилҳои пайдоишу инкишофи онҳо 
ба сарчашмаҳои зиёди илмиву методологӣ истинод меварзад, ба 
масъалаҳое, ки вобаста ба онҳо миёни донишмандон ихтилофи назар 
вуҷуд дорад ишора мекунад ва дар зимн ҷо-ҷо андешаҳои худро низ баён 
медорад.

Мувофиқи натиҷагириҳои муаллиф Абуҳомид Муҳаммади Ғаззолӣ 
дар асари маъруфи худ “Кимиёи саодат” барои таъмини фасоҳати забон 
аз ҳодисаҳои сермаъноӣ, муродифот, мутазодот ва омонимҳо ба таври 
фаровон ва бамаврид истифода намудааст.

Дар хулоса натиҷаҳои аз таҳқиқ бадастомада дар нуҳ банд 
ҷамъбаст карда шудаанд. Бояд гуфт, ки натиҷагириҳои муаллиф илмӣ ва 
мантиқӣ буда, аз сатҳи хуби дониши забонии ӯ гувоҳӣ медиҳанд.

Феҳрасти манобеи истифодашудаи диссертатсия 182 манбаи 
илмиро дар бар мегирад, ки аксари онҳо дар кор истифода гардидаанд.

Бо таълифи диссертатсияи мавриди назар унвонҷӯ тавонистааст ба 
мақсади худ, ки ба таври муназзам таҳқиқу баррасй намудани 
хусусиятҳои луғавию семантикии “Кимиёи саодати”-и мутаффаккири 
бузурги асримиёнагии тоҷик Абуҳомид Муҳаммади Ғаззолӣ муайян 
гардидааст, ноил гардад.

Муайян ва мушаххас намудани вижагиҳои умумӣ ва махсуси 
луғавии яке аз асарҳои муҳими мутафаккири машҳури форсу тоҷик 



Абуҳомид Муҳаммади Ғ аззолӣ “Кимиёи саодат” аз муҳимтарин 
дастовардҳои шахсии муаллиф ба ҳисоб меравад.

Диссертатсия бо услуби хуби илмӣ ва забони равону шево таълиф 
гардидааст ва пажуҳиши густурда дар мавриди хусусиятҳои луғавӣ- 
маъноии “Кимиёи саодат” и Абуҳомид Муҳаммади Ғаззолӣ мебошад. 
Таҳлили маводу мулоҳизарониҳои унвонҷӯ аз қобилияти хуби таҳлилй ва 
шиносоии ӯ бо адабиёти илмии соҳа гувоҳӣ медиҳад.

Унвонҷӯ вобаста ба мавзуи мавриди таҳқиқ дар маҷаллаҳои 
илмиии тақризшавандае, ки КОА назди Президенти Ҷумҳурии 
Тоҷикистон ва КОА Вазорати таҳсилот ва илми Федератсияи Россия 
тасдиқ намудаанд, 5 мақола ба чоп расидааст.

Дар рисола дар баробари дастовардҳо баъзе камбудиву нуқсонҳо 
ба назар мерасанд, аз ҷумла:

1. Чун дар диссертатсия хусусиятҳои луғавӣ-маъноии “Кимиёи 
саодат” и Абуҳомид Муҳаммади Ғаззолӣ мавриди пажуҳиш қарор 
гирифтаанд, ба андешаи мо, “Таҳлили хусусиятҳои луғавӣ-маъноии 
“Кимиёи саодат”-и Абуҳомид Муҳаммади Ғаззолӣ” номгузорӣ шудани 
он ба мақсад мувофиқтар мебуд.

2. Дар қисми «Муқаддима»-и кор унвонҷӯ аз донишмандони 
ватаниву хориҷие ном мебарад, ки ҷанбаҳои гуногуни осори адибону 
мутаффаккирони гузаштаамонро мавриди омӯзиш қарор додаанд, вале 
аз забоншиносоне чун Д. Саймиддинов, М.Ҳ, Султон, С. Назарзода, А. 
Байзоев ва чанде аз олимони дигар, ки дар бораи мушаххасоти сабк ва 
хусусиятҳои луғавию маъноии мероси адабӣ ва илмии гузаштагонамон 
силсилаи тадқиқоти арзишманд анҷом додаанд, ёдрас намешавад.

3. Дар бобн дуюми кор муаллиф ба сарчашмаҳои илмӣ-методологӣ 
камтар истинод меварзад. Ба андешаи мо, истинод ба осори 
донишмандони соҳа ва баҳс дар атрофи ин ё он паҳлуи масъалаи 
барраспшаванда, бегумон, ҷанбаи илмии рисолаи илмиро қавитар 
месозад. Дар ин бахши кор, ки ба таснифоти мавзуии вожагони «Кимиёи 
саодат» бахшида шудааст, шарҳу эзоҳи муфассалтари мафҳумҳои 
«гурӯҳи мавзуӣ» ва «гурӯҳи луғавй-маъной» мувофиқи мақсад мебуд.

4. Дар фасли дуюми боби дуюм, ки “Таснифи вожагон аз рӯи 
ифодаи мафҳумҳои гуногун унвон гирифтааст” беҳтар мебуд, вожагон 
дар ду гурӯҳи калон: гурӯҳи луғати предметй ва гурӯҳи луғати 
ғайрипредметӣ мавриди баррасӣ қарор мегирифтанд.

5. Дар баъзе бахшҳои кор мисол ва ҷумлаҳои шоҳид ниҳоят зиёд 
оварда шудаанд. Масалан, дар саҳифаи 60-и рисола унвонҷӯ таъкид 
мекунад, ки «калимаҳои иқтибосии арабӣ сарфи назар аз мансубияти худ 
ба ҳиссаи нутқ ба забони форсии дарй, асосан, ҳамчун исмҳо, сифатҳо ва 
ба андозаи камтар зарфҳо дохил шудаанд» ва барои тақвияти ин ақидаи 



худ дар ҳаҷми 2 саҳифа 64 воҳиди луғавиро мисол меорад, ки ба ин 
миқдор мисол, ба андешаи мо, чандон зарурат нест.

6. Дар кор баъзе хатоҳои техникӣ, имлоӣ ва услубӣ ба мушоҳида 
мерасанд: саҳ. 19, 27, 57, 66, 96, 102, 119.

Эродҳои зикрёфта ислоҳшаванда ва дар баробари дастовардҳои 
кор ҷузъӣ буда, ба мазмуну муҳтавои он халали ҷиддй ворид намесозанд.

Фишурдаи диссертатсия ва мақолаҳои дар маҷаллаҳои 
тақризшавандаи Комиссияи олии атестатсионии назди Президенти 
Ҷумҳурии Тоҷикистон нашргардида мутобиқи талаботи муқарраршуда 
чоп гардида, мазмуни диссертатсияро пурра инъикос менамоянд.

Натиҷагириҳо аз ин таҳқиқ назарияи илми лексикологияи тоҷикро 
мукаммалтар намуда, дастовардҳои он барои таълифи китобҳои дарсӣ ва 
дастурҳои таълимӣ оид ба лексиколггияи тоҷик ва тартиб додани 
луғатҳои соҳавӣ ҳамчун маводи арзишманд истифода мешаванд.

Дар маҷмуъ, диссертатсияи Раҳмоналиев Ҷовидон Худоёрович дар 
мавзӯи “Лексикаи “Кимиёи саодат”-и Абуҳомид Муҳаммади Ғаззолй” ба 
талаботи Комиссияи Олии Аттестатсионии назди Президенти Ҷумҳурии 
Тоҷикистон пурра ҷавобгӯ буда, муаллифи он ба гирифтани дараҷаи 
илмии номзади илми филология аз рӯйи ихтисоси 10.02.01 - Забони 
тоҷикй сазовор мебошад.

Мудири кафедраи забонҳои хориҷии
Донишгоҳи технологии Тоҷикистон,
номзади илми филология Носиров С.М.

Маълумот барои иртибот: /
Суроғаи корй:734055 Ҷумҳурии Тоҷикистон,
ш. Душанбе, х. Н. Карабаева 63/3
Тел: +992 (37) 234 07 52 корӣ, +992 (37) 93 893 39 29 моб.
Е-та11:п8аЬиг@таП.ги

Имзои мудири кафедраи забонҳои хориҷии
Донишгоҳи технологии Тоҷикистон, номзади
илми филология С.М. Носир /нам.

/ Мудири шуъбаи кадрҳо ва 
' корҳои махсуси ДТТ Бухориев Н.А.

